
Ụmịedemede 
Ntọrị bụ otu n’ime mpụ nke a na-ahụ na gburugburu anyị taa. Ọ bụ ọnọdụ a na-akpụrụ mmadụ 
n’ike ma dulaa ya ala mmụọ ma ọ bụkwanụ napụta ya ọkpụrụkpụ ego na ihe ndị ọzọ o nwere. 
Ntọrị malitererịị kamgbe gboo mana mmepe obodo emeela ka ụfọdụ mgbanwe pụta ihe n’etiti 
ntọrị mmadụ ugbu a na ka ọ dị mgbe gboo. Ọ bụkwa nke a mere e ji nwee ọtụtụ mkpụrụokwu na 
ekwumekwu ụfọdụ e ji akọwa ọdịdị mpụ a bụ ntọrị, taa. N’ihi nke a, mbunuche nchọcha a bụ ileba 
anya ka ntọrị mmadụ si dị na mbụ nakwa ka ọ dị ugbu a tụmadị ka o si metụta akụnaụba Naijirịa. 
Ọrụ nchọcha a ga-elebakwa anya n’ekwumekwu na okwu ụfọdụ e ji akọwapụta ntọrị, dịka o si 
pụta ihe n’akwụkwọ mgbasa ozi nakwa na mkparita ụka ụfọdụ na Naijirịa. Nnweta njiatule e jiri 
mee nchọcha a dabeere n’ozi ndị nchọcha nwetara site n’ajụjụ ọnụ ha gbara nakwa site na nnyocha 
agụmagụ ndị ọzọ e derela nke isiokwu ha metụtara ntọrị. Ndị nchọcha chọpụtara na ntọrị mmadụ 
na-ewu ewu ugbu a na Naijirịa nakwa ụwa niile nke ebumnobi ndị na-eme ya dịwagara iche na 
nke ndị mere ya na gboo. Ha gara n’ihu chọpụta ụfọdụ ekwumekwu na okwu ọhụrụ e ji akọwa 
ntọrị dị ka mwakpo, mnwuchi, ntọgbu, mmemina na ndị ọzọ. Orụ nchọcha a ga-aba uru maka 
ụfọdụ nchọcha a ga-eme n’isiokwu a nakwa ime ka mpụ a bụ ntọrị belata. 
 

Mkpọlite 

Obodo ọ bụla nwere otu ihe ma ọ bụ ọzọ e ji mara ha. Nke a na-apụtakarị ihe n’ebe ọtụtụ 
ọrụ ndị bi na ya na-arụ. Site n’oge gboo rue taa, ụfọdụ ihe e ji mara ndị agbanwebeghị. Mmepe 
obodo enyela aka ikpochapu ọtụtụ emume ụfọdụ dị ka igbu ụmụ ejima, ịtụba Mmadụ n’oke ọhịa 
na ndị ọzọ. Otu n’ime ọrụ ndị mmadụ na-arụ n’oge gboo nke agbanweghị bụ ntọrị. Dị ka Chambers 
(2013) siri kwuo, ntọrị n’ala Naijirịa malitere kamgbe gboo. Otu n’ime ihe e ji mara ụmụ Afịrịka 
bụ site n’oru nke ha na-agba. A bịa na Naịjiria, onye ọ bụla na-agba mbọ izonarị ndị ntọrị. Ntorị 

bụ otu n’ime mpụ nnukwu arụ na ihe ọjọọ nke onye ma ọ bụkwanụ ndị tinyere aka n’ime ya na-
esi n’ụzọ dị otu a napụ mmadụ nwere onwe ruru ya. Kwa afọ ọ bụla a na-enwe puku pụrụ puku 
ụmụ nwoke, ụmụ nwannyị, ma ọ bụ ụmụaka ndị na-adanye n’aka ndị ntọrị. Ntọrị mmadụ nwere 
ike ime n’ime obodo a mụrụ mmadụ ma ọ bụ n’obodo nke abụghị nke onye ahụ. 

Ntọrị mmadụ enweghị obodo a ga-asị kpọm kwem na ọ bụ ya ka a na-akpọga onye a tọrịrị 
ma ọ bụ ebe a tụrụ anya na onye a tụrụ ga-anọ. Dabere n’ihe onye ntọrị chọrọ, onye ọ bụla pụrụ 
ịma n’ọnya ntọrị, ma onye ọcha ma onye ojii, okoro ma ọ bụ agbọghọ. Ọ bụ nke a mere e jiri 
guzowe ndị otu UNODC (United Nations Convention against Transnational crime) bụ ndị na-enye 
aka na mba Amerịka na mba ụwa niile gbaa gburu gburu maka ịkwụsị ma nyekwa ntaramahụhụ 
maka ndị na-abanye ma ọ bụ etinye aka na ntọrị. Otu a bụ nke malitere n’afọ 1990 bụ nke na-enye 
aka n’imebe iwu maka nkwụsị ntọrị mmadụ n’obodo niile. 

N’ezie, ntọrị malitererị kamgbe gboo. Ntọrị bụ otu n’ime mpụ nke a na-ahụ na gburugburu 
taa. Ọ bụ ọnọdụ a na-akpụrụ mmadụ n’ike ma dulaa ya ala mmụọ ma ọ bụ kwanụ napụta ya 
ọkpụrụkpụ ego na ihe ndị ọzọ o nwere. Mana mmepe obodo emeela ka ụfọdụ mgbanwe pụta ihe 
n’etiti ntọrị mmadụ ugbu a na ka ọ dị mgbe gboo. Ọ bụkwa nke a mere e ji nwee ọtụtụ mkpụrụokwu 
na ekwumekwu ụfọdụ eji akọwa ọdịdị mpụ a bụ ntọrị taa. N’ihi nke a, mbunuche nchọcha a bụ 
ileba anya ka ntọrị mmadụ si dị na mbụ nakwa ka ọ dị ugbu a tụmadị ka o si metụta akụnaụba  
Naijirịa. 

N’ihi nke a, mbunuche nchọcha a bụ: 
a. ileba anya ka ntọrị mmadụ si dị na mbụ nakwa ka ọ dị ugbu a 
b. imata ka ntọrị si metụta akụnaụba  Naijirịa. 
c. ịchọpụta ekwumekwu na okwu ụfọdụ e ji akọwapụta ntọrị n’akwụkwọ akụkọ ụfọdụ 

nke dị e nwere na Naijirịa. 

Ihe ọ bụla a na-eme na ndụ nwere usoro e si eme ya. Otu a ka o si dịkwa n’ebe ntọrị mmadụ 
dị. Ntọrị nwere usoro nke ndị na-eme ya na-agbasokarị ịnapụ Mmadụ nwereonwe nke aka ya. E 
nwere ike ịtọrị Mmadụ site n’ụzọ siri ike nke onye ahụ amaghị ma ọ bụ wakpoo ya n’ụlọ ya ma ọ 
bụkwanu n’okporoụzọ. Mg be nke a na-eme, onye ahụ atọrịrị anaghị ama aha obodo ọ nọ na ya 
mgbe ahụ. Mgbe ụfọdụ, mmadụ na-ejikwa aka ya atọrị onwe ya iji zonarị ndị ezinaụlọ ya ma ọ bụ 
ndị na-achọ ya maka otu ihe ma ọ bụ ọzọ. Ya kpatara na ihe ndị na-esi na ntọrị apụta karịrị, nke a 
emeela ka ụfọdụ ndị lebanye anya na ya iji kọwapụta nke ọma etu ya bụ mpụ siri kwụrụ n’obodo 
ụfọdụ nakwa ka echiche ha siri dị banyere ya. 

 
 
Ntulegharị agụmagụ 

A bịa n’agba a, anyị ga-eleba anya na ụfọdụ echiche digasi iche iche banyere isiokwu, 
tụmadị nchọpụta ndị odee ndị ọzọ banyere isiokwu. Odee ga-eleba anya n’atụtụ nchọcha a ji arụ 
ọrụ ma chịkọta ya bụ ntulegharị dịka o kwesịrị.  

  
Echiche dịgasi iche iche banyere isiokwu 

Nchọcha a lebara anya n’echiche dị iche iche banyere isiokwu a bụ ntọrị. Na nkọwa ya 
n’uju, Ntọrị bụ ịkpụrụ mmadụ n’ike, ma dobe ya ebe o zubeghị ịnọ (Asuquo, 2009). N’oge ụfọdụ, 
a na-atụrụ mmadụ ma dobe ya n’ọhịa, n’ụlọ a kaghị rụchaa ma ọ bụ ebe ọ bụla zoro ezo nke na-
enweghị onye ma maka ya. Mgbe nke a na-eme, onye ahụ a tọrịrị anaghị ama ebe ọ nọ. Onye ahụ 
tọrịrị ya na-eji ekwentị akpọ ndi ezinaụlọ ya ka ha wee weta ihe ha chọrọ a ga-eji gbapụta onye dị 
etu a. 

N’echiche Uzorma na Nwanegbo (2014), ntọrị bụ mgbe a nwụchiri mmadụ ma dobe ya 
n’obodo ọzọ nke megidere uche ya. O nweghị obodo a ga-asị na ọ bụ ya ka a na-akpọga ndị ma ọ 
bụ onye atọrịrị. Ntọrị dị ebe niile kama e nwere obodo ndị ọ kachasi ewu ewu na ya dị ka n’Afịrịka. 

      Mgbe ọ bụla akpụrụ mmadụ, ma ọ bụ nwoke maọ bụ nwaanyị, okenye ma ọ bụ nwata, ma 
tinye ya na nga iji napụta ya ọkpụrụkpụ ego na ihe ndị ọzọ o nwere, a na-asị na nke a bụ ntọrị 
(Oxford Advanced Leaners Dictionary; Oparaku, Nwaneri na Egbe, 2017). 

 
Nchọpụta ndị odee ndị ọzọ banyere isiokwu 

       Ndị odee ole na ole emeela nchọcha banyere ntọrị, mana ọ dị mkpa ịrụtụ aka na mbunuche 
nchọcha nke ha dịwagara iche na nke odee zubere maka nchọcha nke a. Ka anyị leba ha anya otu 
na otu.   

      Na nchọcha Charles (2013) mere gbasara ntọrị, o lebara anya kpọm kwem ka ntọrị si 
malite. Na nchọpụta ya, o kọwara na ọ bụ enweghị mmasị ịgba ohu na isi ike tọrọ ntọala ntọrị na 
Naijirịa. Ọ gara n’ihu kwuo dị ka nchọpụta ya si dị na ntọrị agbaala afọ n’ala Naịjirịa. 

Ezemenaka (2018) mere nchọcha maka ọnọdụ ntọrị na ụdị ngalaba o nwere dị ka e si ahụta ya 
ugbu a. N’ime ya, ọ chọpụtara na ntọrị mmadụ iji chụọ aja na ịnapụta ya ego bụ ngalaba ntọrị abụọ 
e nwere. Ọ hụtara na ogo e ji egbu ndị mmadụ ndị a tụrụ nakwa ịgba mbọ hụ na a kwụbatara ọtụtụ 
ego maka ịtọghapụ ndị a nwuchiri bụ ndị nke na-egbughị bụ ụzọ diwagara njọ.  

Na nchọcha ọzọ e mere nke isiokwu ya bụkwa maka ntọrị bụ nke Ojonugwa, Alidu na Adah 
(2020) mere. Ndị a lebara anya kpọm kwem na nsogbu ndị ntọrị na-ebute. Na nchọpụta ha, otu 
n’ime nsogbu kacha ibe ya nke na-akpata ntọrị bụ nke gbasara akụnaụba obodo ma ọ bụ akụnaụba 
ezinaụlọ. Na nkọwa ha, nsogbu mmekọrịta akụnaụba bụ isi ihe na-akpata ntọrị na Naijirịa. Ọ bụ 
nke a mere na nwoke ọ bụla bụ onye isi nke ezinaụlọ ya na-agba mbọ mee ka ndị bụ nwunye ha 
mara ka ọnọdụ mkpata na mmefu ha si dị, maka na ụfọdụ mgbe, ndị ajọ obi na-atụ ụkpụrụ ka a ga-
esi kpọlaa onye dị etu a ala mmụọ n’ihi akụnaụba  ya. Ọzọ dị ka ibe ya bụ nke a na-ahụta n’ọchịchị, 
ebe ndị isi na-asọ mpi ndị kacha wee bụrụ dike na-achụmego nke obodo ahụ. Nke a na-eduba ha 
ime ntọrị ka ha nwee ike bụrụ ndị ọkaa ma ọ bụ eze onye agwala m n’ọchịchị ha. 
 

Atụtụ njiarụọrụ 

Anyị nyere nkọwa ntọrị dị ka ịkpụrụ mmadụ n’ike ma dulaa ya ala mmụọ ma ọ bụ dobe ya na 
nga ruo mgbe a napụtara ya ọkpụrụkpụ ego na ihe ndị ọzọ o nwere. Atụtụ ‘historisizim ọhụrụ’ bụ 
otu n'ime atụtụ e ji enyocha edemede. Atụtụ a na-akọwa na a na-esite n’agụmagụ amara ụfọdụ 
amamihe dị mgbe gboo nke hiwere isi n’omenaala kpọm kwem. Ọ bụ atụtụ wuru ewu ọ kachasị 
n’afọ 1980 rue 1990 nke onye chepụtara ya bụ nwa amadị Stephen Greenblatt.  Nsiripuru atụtụ a 
bụ mgbe Greenblatt na-achọ ka ọ ga-esi malite nnyocha ọtụtụ edemede ndị ọ chịkọtara, nke a mere 
ka ọ sị na edemede ndị a nọchiri anya ihe ọ kpọrọ historisizim ọhụrụ. N’ezie, Veeser (1989) 
wepụtara atụtụ a iji gbasie echiche dịgasị iche iche nke na-ejikọ ihe ochie na nke ọhụrụ.  

Atụtụ a dabara adaba iji nyochaa ka ntọrị si dị n’oge gboo nakwa ugbu a. Ọ dịkwa mma iji 
chọpụta ụfọdụ ihe ndị merela na Naịjirịa gbasara ntọrị nakwa ka ha si yie ma ọ bụ dị iche n’ihe 
ndị dị ugbu a. Atụtụ a dị mma iji akọwa ntọrị dịka mpụ e nwere na Naijirịa nke ọtụtụ òtù ma ọ bụ 
mmadụ nkịtị na-eme iji nweta akụ ha chọrọ n’aka onye ahụ ha tọrịrị ma ọ bụ n’aka ndị ezinaụlọ 
ya. Ya mere, onye nchọcha webatara atụtụ a iji nye aka gboo nsogbu ejedebere dịka mbunuche 
nchọcha a si dị.  
 
Ntụcha ngwa nchọcha 

Ngwa nchọcha odee nwetara maka nchọcha bụ ndị si n’akwkụkwọ akụkọ ebipitara na 
Naịjirịa. Iji nwetazuo ngwa nchọcha a tụrụ anya ya maka etu ntọrị si dị na Naịjirịa, odee lebara 
anya n’echiche ekwurunọnụ nke Ọkankuzi Ikeokwu, E.S. na Ọkammụta Okeke, C. O. na ngalaba 
Lingwistiksi, Igbo na asụsụ Naịjirịa ndị ọzọ nke Mahadum Naịjirịa Nsụka. Ịganihu, ndị odee 
tụchara ngwa nchọchọ ndịa site n’ịza ajụjụ nchọcha atọ ndị gbodoro ụkwụ na mbunuche nchọcha 

ezipụtara n’agba dị n’elu were nweta. Ha gụnyere ndị a: 
3.1 Ileba anya ka ntọrị mmadụ si dị na mbụ nakwa ka ọ dị ugbu a 

Ntọrị Josef nwa Isreal n’akwụkwọ nsọ bụ akụkọ ndekọ ntọrị mbụ e nwere n’ụwa. Ọ bụ 
maka anyaụfụ kpatara ụmụnne Josef ji ree ya dị ka ohu. Abịa n’ihe na-akpata ntọrị mmadụ na 
Naịjịrịa n’oge gboo, ọtụtụ ndị gụnyere ihe ndị a:  

 Ịda Ụbịam (Poverty): N’oge gboo, dịka Emmanuel onye a gbara ajụjụ ọnụ siri kwuo, 
nwokorọbịa na-enweghị ọrụ ma ọ bụ onye ume ngwu na-eso ndị efulefu agagharị, ndị na-
achọ ihe ndị mmadụ ha ga-ezu ma ọ bụ mebisie n’ime obodo. Dị ka akụkọ ha sị dị, ọ bụghị 
sọ ntọrị mmadụ ka ha na-eme, ha na-etinyekwa aka n’ohi ala, mkpụrụ ubi dị iche iche 
nakwa igbu mmadụ. Ihe ndị a wuru ewu mgbe elu ka bụ ala ọsa na Naịjirịa. 

 Anyaụfụ (Jealousy): Nke a bụkwa out n’ime ihe ndị a kọwara na-akpata ntọrị n’oge gboo. 
Anyaụfụ na-apụta ihe nke ọma mgbe hụtara ibe ya dị ka onye bara ụba nke ọma 

 Esemokwu (Conflict): Nke a bụ mgbe mmadụ na ibe adịghị agọkọ otu ụzọ n’ihi otu ihe 
ma ọ bụ ọzọ. Esemokwu nwere ike ịdị n’etiti enyi na ibe ya, umunne, ndị agbataobi ma ọ 
bụ mmadụ ọ bụla nọ n’obodo.  

 Akpịrị ego (Love of money): Mgbe ụfọdụ, akpịrị ego bu ihe kacha akpata atọrị mmadụ. 
Mgbe ọ dị etu a, e nwere ike ree onye ahụ dị ka ohu na mba ọzọ ma ọ bụ napụta ya 
ọkpụrụkpụ ego na ihe ndị o nwere. 

N’ezie, ọ bụ ụfọdụ ihe ndị a butere ntọrị na Naịjirịa n’oge gboo. Ọkankuzi Ikeokwu na 
ntunyeuche ya maka mpụ a bụ ntọrị kọwara na ọ bụ na ‘ụsụkpam’, ka a na-arefu onye ọ bụla atọrịrị 
n’oge gboo. E nwere ike ịtọrị mmadụ site n’ụlọ ma ọ bụ n’ugbo ma ọbụkwanụ n’ebe ọ bụla ama 
ọ ga-anọ. Iganihu, o kwuru na ọ na-abụkarị ụmụ nwanyị lụrụ di ka a na-anụ akụkọ ha maka ntọrị 
ha nakwa ịkpọga ha n’ụsụkpam. Nke a bụcha ka ọnọdụ ntọrị a siri dị ọjọọ mgbe gboo. 

Mana ugbu a, abịa na ntọrị dịka ndekọ BBC (2020) siri dị, puku pụrụ puku ụmụ nwoke, 
ụmụ nwannyị, ụmụaka na-adanye n’aka ndị ntọrị kwa afọ ọ bụla na Naijirịa. Nke kacha ewu ewu 
bụ ntọrị na ogbugbu ụmụ akwụkwọ sekọndịrị, ndị ọchịchị na ndị ama ama n’obodo. Nke a na-
egosi ogo mpụ a bụ ntọrị ruru na Naijirịa taa. Ọkammụta Okeke, na ntunye ya maka isiokwu a 
kwuru na e nweela ọtụtụ echiche na ngwa ọhụrụ gbasara ntọrị a dị ka o si metụtụ ndị na Naịjirịa. 
Ihe ndị a gụnyere: 

 Teknụzụ (Technology): Ugbu a, eji ọtụtụ ngwa teknụzụ e nweta ozi mmadụ nakwa iji 
wakpo ya n’ike dịka ekwentị, kọmpụta, onyokomita, CCT, GPS, ụgbọelu nakwa ọtụtụ 
ụgbọala dị iche iche. A na-ejikwa fọtọ onye ahụ were sochie onye ahụ n’ike na ike ebe ọ 
bụla mbembe ya nọ. 

 Ntọrị onwe (Self-kidnapping): Nke a bụ mgbe mmadụ tọrịrị onwe ya iji zonarị ndị 
ezinaụlọ ya ma ọ bụ ụmụ ya. Mgbe ụfọdụ kwa, ụmụ nwoke na-agbaso ụzọ ọhụrụ a bụ 
ntọrịonwe n’oge ugbu  

 Ntọrị amamihe mmadụ (Kidnap of ideas, wisdom and presence): Ntọrị mmadụ ọ 
kachasị onye mara ihe ekwe na-akụ maka iji ya rụọ otu ọrụ ma ọ bụ ụzọ dị ka atụrụ anya 
ya.  

Ka ntọrị si metụta akụnaụba  Naijirịa: 
Ntọrị emeela ka ụzọ mkpata akụ Naịjiria belata n’ebe azụmahịa dị, maka na ndị na-azụ 

nnukwu ahịa mba na ndị ọgaranya anaghị ekwe emekọrịta n’azụmahịa ha ọzọ n’ihi ụjọ ndị ntọrị. 
Ọzọ bụ na e nweghị ndị na-ekwe abịa n’ebe ụfọdụ a na-agba nkiri na Naijirịa a ma ama ka aghara 
ịtọrị ha. Nke a mere na ndị si mba ofesi ma ọ bụ na steeti ụfọdụ na Naịjiria ajụla itinye isi n’okporo 
ụzọ ka ha ghara ịma n’ọnya ndị ntọrị. Ihe ndị a bụcha ka ntọrị si metụta akụnaụba  Naijirịa. Ọtụtụ 
ihe bụ nke ntọrị mebirila n’ala Naịjirịa, ọtụtụ bụkwa nke e nweghị ka a ga-aga esi mee ka ọ kwụsị, 
kama naanị mbelata ya ka e nwere ike ime. Ọtụtụ mpaghara Naijirịa bụzi agagaga maka azụmahịa 

maọbụ mmepe ụlọ ọrụ na-emepụta ihe dị iche iche. Ụfọdụ ụlọ ọrụ emechiala ebe ndị ụfọdụ kwaara 
ngwa ha laa mba Afrịka ndị ọzọ sitezie ebe ahụ ebufete akọrọngwa ha na Naijirịa.  Akụnaụba ọtụtụ 
ezinaụlọ  na ndị uụfọdụ na-azụ ahịa abụrala nke emebiri ebe ha ji nnukwu ego agbapụta ndị nke 
ha atọrọ n’aka ndị ntọrị mmadụ.  
3.3 Ekwumekwu na okwu ụfọdụ e ji akọwapụta ọnọdụ ntọrị n’akwụkwọ akụkọ ụfọdụ ndị e 
nwere na Naijirịa. 

1. Nnamdi Kanu: Gọọmentị Naijiria anwụchiela Nnamdi Kanu (BBC Igbo, 29 Juun 2021). 
2. Nnamdi Kanu: 'Aka mba Britain adịghị na nwụchị na mkpọghachite nwaamadị a na 

Naijirịa' - Briten (BBC Igbo, 30 Juun 2021). 
3. Lee etu e si wakpoo obodo dị n'Akpugo dị na Nkanu Enugwu Steeti' - Ndị Akpugo (BBC 

Igbo, 2 Julaị 2021). 
4. Ndị ogbunammiri atọrịala ndị ọrụ asatọ na steeti Kogi (The Guardian, 01 Julaị 2021). 
5. Ndị ekperima atọgbuola isi onyenche n’ụlọ otu onye omeiwu n’Imo, ma kpọọ ụzọ ọkụ. 

(Sahara Reporters, 16 Juun 2021). 

Abịa na agba a dị ka e depụtara, anyị ga-ahụ ụfọdụ okwu ọhụrụ nakwa ndị ochie nke echiche 
ha mụbawanyere dị ka oge si aga n’ebe mkparịtaụka maka ntọrị na. Anyị hụtara kpọm kwem 
ekwumekwu na mkpụrụokwu dị ka: 

 
1. ntọgbu  
2. nwụchị 
3. wakpoo 
4. ogbunammiri 
5. ekperima 

Mkpụrụokwụ ọhụrụ a chọpụtara bụ ndị e ji anọchite anya echiche ha dị ka e ji zipụta ha na 
Bekee. Nke a ka onye mere ntụgharị n’ime ya iji nweta ihe a tụrụ anya na nchọcha a. Ha gụnyere:  

1. Mnwuchi  = Arrest 
2. Mwakpo  = Invade 
3. Ndị ogbunammiri  =  Unknown gunmen 
4. Ndị ekperima   = Bandits  
5. Mmemina  =  Assassinate 
6. Ntọgbu  =  Ritual kidnapping 

Nchịkọta 
Ntọrị Mmadụ enweghị obodo a ga-asị kpọm kwem na ọ bụ ya ka a na-akpọga onye a tọrịrị 

ma ọ bụ ebe a tụrụ anya na onye a tụrụ ga-anọ. Dabere na ihe onye ntọrị chọrọ, onye ọ bụla pụrụ 
ima n’ọnya ntọrị, ma onye ọcha ma onye ojii, okoro ma ọ bụ agbọghọ. Ọ bụ nke a mere ndị otu 
UNODC (United Nations Convention against Transnational crime) bụ ndị na-enye aka na mba 
Amerịka maka ịkwụsị ma nyekwa ntaramahụhụ maka ndị na-abanye ma ọ bụ etinye aka na ntọrị. 
N’oge gboo, a natọrị mmadụ repụya nara ego maọbụ akọrọngwa dị iche. Ma n’oge ugbu a na 
Naịjirịa, ihe kachasi ewu ewu bụ ndị ntọrị ịnata ego tupu ha atọhapụ onye maọbụ ndị ha jieji. 
Nchọcha a elebala anya ka ntọri si dị gboo nakwa ugbu a; ka o si metụta akụnaụba Naijirịa nakwa 
ekwumekwu ụfọdụ e ji akọwa ka o si dị. Orụ nchọcha a ga-aba uru maka ụfọdụ nchọcha a ga-eme 
n’isiokwu a nakwa ime ka mpụ a bụ ntọrị belata. 

